Scumond da publicaziun fin:
gievgia, ils 13 d'october 2005, 11.00
Communicaziun a las medias davart il preventiv 2006 dal chantun Grischun
Las finanzas grischunas sin in aut intermediar
Il preventiv dal chantun Grischun 2006 mussa in surpli allegraivel dal retgav da 45,6 milliuns francs. Quest surpli po vegnir attribuì a numerusas mesiras ed a divers facturs favuraivels. El n'è dentant betg persistent. Gia a partir da l'onn 2007 vegn la cumpensaziun da la progressiun fraida a chaschunar perditas da ca. 35 milliuns francs tar las taglias chantunalas. Il resultat positiv 2006 duai vegnir tratg a niz per puspè augmentar l'agen chapital. Quai è impurtant cunzunt en vista a la revisiun intenziunada da la lescha da taglia che porta perditas da retgav da passa 70 milliuns francs a partir da l'onn 2009. 

La regenza ha deliberà il preventiv 2006 per mauns dal cussegl grond. Il bun resultat po vegnir attribuì d'ina vart a la realisaziun consequenta dal pachet da mesiras cumplessiv per sanar las finanzas ed a la reducziun supplementara da persunal per incarica dal cussegl grond. Il quint current sa meglierescha tras quai per ca. 94 milliuns francs (onn precedent: 78 milliuns francs) ed il quint d'investiziun per 37 milliuns francs (onn precedent: 25 milliuns francs). L'onn 2006 profiteschan las finanzas dal chantun l'ultima giada da taglias chantunalas supplementaras da ca. 35 milliuns francs pervi da l'uschenumnada progressiun fraida. Ils onns 2006 e 2007 po il Grischun far quint cun ina forza finanziala pli bassa, quai che distgargia las finanzas currentas l'onn 2006 per 12 milliuns francs. Questa midada pon ins attribuir a la grevezza fiscala ch'è s'augmentada en la cumparegliaziun interchantunala. A partir da l'onn 2008 vegn previsiblamain ad entrar en vigur la nova gulivaziun da finanzas (RFI). Alura crodan quests retgavs supplementars. Il preventiv 2006 vegn er distgargià en il sectur da las amortisaziuns. Questa distgargia stat en connex cun il gudogn or da la quota vi dal retgav d'aur da la banca naziunala svizra (BNS) l'onn 2005.
Suenter il bun resultat dal quint dal chantun 2004 cun in surpli dal retgav da 20,3 milliuns francs e sin basa da la decisiun da la BNS da la fin d'avrigl 2005 da pajar a la confederaziun ed als chantuns il retgav or da la vendita da la facultad d'aur che na vegn betg pli duvrà per intents monetars, han ins pudì quintar cun in bun resultat dal preventiv 2006. En cumparegliaziun cun il preventiv 2005 sa meglierescha il resultat per 59,7 milliuns francs ed en cumparegliaziun cun il quint 2004 per 25,2 milliuns francs. Per pudair supportar las perditas d'entradas che resultan pervi da la distgargia fiscala planisada per famiglias e per interpresas en il chantun, sto pudair vegnir mess d'in vart avunda agen chapital. Il preventiv 2006 dastga perquai betg dar chaschun da schluccar la disciplina areguard las expensas. 

Cun 372,5 milliuns francs pon las investiziuns bruttas vegnir tegnidas sin il nivel da l'onn precedent. En il preventiv 2006 vegnan ultra da quai observadas tut las valurs directivas da la politica da finanzas ch'il cussegl grond aveva fixà. 

Cun il preventiv 2006 vegn la regenza a proponer al cussegl grond d'impunder tut il retgav d'aur da la BNS en la dimensiun da 436 milliuns francs – ch'ins ha survegnì l'onn 2005 – per amortisar ils debits a lunga vista resp. per far amortisaziuns supplementaras correspundentas sin la facultad administrativa. Uschia sa reduceschan las amortisaziuns ordinarias en il preventiv 2006 per bunamain 40 milliuns francs. La regenza prevesa d'amortisar las immobiglias dals servetschs psichiatrics dal Grischun (SPGR), las qualas èn en possess chantunal, supplementarmain per 30 milliuns francs, pia cumplettamain. 

Svilup favuraivel dal quint current
Las expensas totalas importan 2'173,4 milliuns francs. Sch'il preventiv da l'onn precedent 2005 vegn rectifitgà per ils facturs spezials en connex cun la finanziaziun restanta da la cassa da pensiun chantunala, sa reducescha il total da las expensas per 9 milliuns francs u per 0,4%. Tras las excorporaziuns planisadas da la scola auta professiunala da pedagogia sco er da l'ospital da dunnas Fontana per il 1. da schaner 2006 sa reduceschan il dumber da persunal da l'administraziun chantunala per 190 plazzas ed ils custs da persunal per bundant 22 milliuns francs. Sin basa da las mesiras da spargn ston vegnir reducidas ulteriuras 37 plazzas. Tras quai che las duas instituziuns numnadas vegnan excorporadas e daventan independentas, sa spostan ils custs da persunal ed ils custs reals sco er las indemnisaziuns vi tar las contribuziuns chantunalas a terzas persunas. In surpli dals custs da 13,1% u da 17,8 milliuns francs en cumparegliaziun cun il preventiv 2005 datti tar las expensas per il mantegniment architectonic da las vias chantunalas e naziunalas.
Cun in augment da 51 milliuns francs u da 2,4% en cumparegliaziun cun il preventiv rectifitgà 2005 mussan las entradas totalas ina dinamica considerabla. Bundant 30 milliuns francs da quest augment tutgan al quint da las vias. In augment allegraivel datti er tar ils retgavs da facultad sco er tar las quotas vi da las entradas federalas e tar las contribuziuns federalas per l'agen quint. Pervi da las expensas pli autas per il mantegniment da las vias naziunalas s'augmentan las contribuziuns federalas correspundentamain. La consegna dal gudogn da la banca chantunala (BCG) dastgass previsiblamain esser ca. medem gronda sco l'onn 2004. En cumparegliaziun cun il preventiv 2005 signifitgescha quai in augment dal retgav dad 11 milliuns francs. Las indemnisaziuns sa reduceschan pervi da l'excorporaziun da l'ospital da dunnas Fontana. 

Investiziuns nettas pli autas
Cun 372,5 milliuns francs pon las expensas totalas dal quint d'investiziun vegnir tegnidas sin il nivel dal preventiv da l'onn precedent. Las expensas per la construcziun da vias – ch'èn per bunamain 20 milliuns francs pli bassas – vegnan cumpensadas tras expensas supplementaras en auters secturs. Impurtants èn ils emprests da daners e las contribuziuns d'investiziun da totalmain 14 milliuns francs a la resgia gronda planisada da la Stallinger ScRL. Las investiziuns per construcziuns autas s'augmentan per stgars 3 milliuns francs a 10 milliuns francs. 

La reducziun da las expensas per la construcziun da vias chaschuna che las contribuziuns federalas resp. che las entradas d'investiziun sa reduceschan correspundentamain. Suenter la deducziun da las entradas resultan investiziuns nettas da 172,2 milliuns francs; tras quai vegn surpassà il nivel cumparegliabel dal preventiv da l'onn precedent per 13,6 milliuns francs ed il quint 2004 schizunt per 23,7 milliuns francs.
L'atgna finanziaziun è anc ina giada vegnida meglierada cleramain
Da la cumparegliaziun dal total spetgà dals meds finanziads sezs (atgna finanziaziun) da 188,2 milliuns francs e da las investiziuns nettas decisivas da 171,7 milliuns francs resulta in surpli da finanziaziun da 16,5 milliuns francs (preventiv da l'onn precedent: deficit da 26,4 milliuns francs) resp. in grad d'atgna finanziaziun da 109,6% (onn precedent: 83,3%). Il surpli da daners vegn duvrà per meglierar la liquiditad e – uschenavant che quai è pussaivel – per reducir debits a lunga vista.
Intensivar il mantegniment architectonic da las vias
Cun 389,7 milliuns francs èn las expensas totalas per la finanziaziun speziala "vias" per 9,1 milliuns francs sut il preventiv da l'onn precedent. La valur da cumparegliaziun dal quint 2004 vegn surpassada per bundant 3 milliuns francs. 

Per construir vias principalas vegnan impundids 27 milliuns francs damain. Perencunter èn previs ca. 7 milliuns francs dapli per construir vias naziunalas, cunzunt per il sviament da Saas, e 16 milliuns francs dapli per il mantegniment da las vias. Il mantegniment da la gronda rait da vias dal Grischun pretenda stringentamain meds finanzials supplementars. Il transferiment parzial da meds finanzials disponibels da la nova construcziun al mantegniment dals stabiliments existents vegn ad esser er en l'avegnir ina finamira prioritara. 

Il preventiv 2006 parta dal fatg ch'il cussegl grond dettia ses consentiment ad in'amortisaziun extraordinaria dal debit da las vias, e quai da 75 milliuns francs sin donn e cust dal quint 2005. Uschia vegn il debit da las vias amortisà bunamain dal tuttafatg ed il quint da las vias vegn distgargià da tschains da 2 milliuns francs a partir da l'onn 2006. 

Sco consequenza dal transferiment dals meds finanzials da la construcziun al mantegniment sa reduceschan las contribuziuns da la confederaziun a la construcziun da vias per 15 milliuns francs. Las contribuziuns federalas per il mantegniment da las vias naziunalas s'augmentan dentant per 8,2 milliuns francs. Il mantegniment da las vias chantunalas vegn confinanzià da la confederaziun. Tras la reducziun da la forza finanziala che vegn spetgada per il Grischun ils onns 2006 e 2007 s'augmenta la quota chantunala vi dal retgav da la taglia sin il petroli per ca. 3,6 milliuns francs. 

En cumparegliaziun cun il preventiv 2005 sa reduceschan las entradas totalas dal quint da las vias per 6 milliuns francs sin 374,1 milliuns francs. Il resultat total da la finanziaziun speziala "vias" mussa in surpli d'expensas da 15,6 milliuns francs, quai visavi 18,6 milliuns francs en il preventiv 2005 e visavi 12,7 milliuns francs en il quint 2004.

